
Namminersorlutik Oqartussat suliffeqarfiutaanni aktieselskabini siulersuisuinut 

siulittaasunik toqqaasarneq pillugu oqallinnissamik siunnersuut. 

(Inatsisartunut ilaasortaq Jens Napãtôk´, Naleraq) 

Qujanaq oqallisissamut siunnersuuteqartumut qujanaq.  

Siumumiik pingaartipparput nunatsinni ingerlatseqatigiiffiit Namminersorlutik oqartussanik 

pigineqartut siullertut sapinngisamik nunap inuinik ilinniarluarsimasunik, misilittangartuunik 

siulersorneqassasut. Minnerunngitsumillu inuiaqatigiinnik ilisimasaqarneq, naleqartitanik 

oqaatsinillu piginnaasaqarluarlutillu salliutinneqassasut.  

Inuiaqatigiimmi Kalaallisut oqaluttuusut tamakkiisumik ilisimasaqarfigissagaanni qulaani 

piginnaanerit tamakkiisumik pigisariaqarput. Inuit qanoq isumaqarnersut qanoq tamakkiisumik 

ilisimasaqarfigineqarsinnaappat oqaasi atorsinnaanagit. Inuiaammi Kalaallit pisortatigoortumik 

oqaasii Kalaallisut piupput, inuillu amerlanerpaat oqaatsit taakkua atorpaat. 

Inuiaat Kalaallit ilinniarluarsimasorpassuarnik naammattunik peqalereersimavut, siornatigut 

politikkikkut aaliangiilluartarsimanerit peqqutaallutik. Siumut siuttuutillugu Ilisimatusarfik, 

Niuernermik ilinniarfik allallumi ilinniarfippassuit suliffinnik aqutsinermi atorluarsinnaaqisut 

pilersinneqareernikuupput, ineriartortuarlutillu. 

Siumumiik isumaqarpugut siulersuisuni siulittaasutut nunamut sullitamut tamakkiisumik 

uummateqarnissaat pingaarutilerujussuusoq. Pissusitoqqammi nunasiaataasimanerup ilaatigut 

pilersitaai aaqqiivigissagaanni tamakkiisumik nunatsinnut sullisserusunnissaq pingaarnerpaavoq.  

Siumut arnat angutillu naligiissitaanissaanut pingaartitsisuuvoq. Suliffeqarfimmummi 

tunngatillugu assigiinngisitaartumik ilisimasallit, ilinniangaqarluarsimasut 

misilittagallillu pingaaruteqarput. Unalu Siumumiik naqissuserusupparput, Inuiaat Kalaallit 

siulersuinerni inissittarnissaat, inissittanngikkutsigimmi qaqugu misilittangaqalissagamik. 

Siumumiik aamma isumaqarpugut, siulersuisut sinneri aaqqissuunneri suliffeqarfiup 

unammilligassaai naapertorlugit aammalu pisariaqartitaai, apeqqutaallu suliffeqarfik qanoq 

anguniangaqarnersoq, aningaasarsiornikkullu unammilingassaai allarpassuillu apeqqutaassapput. 

Sulifeqqarfiimmi tamarmik assigiinngillat, inuiaqatigiinnullu tunniussassaat aamma 

assigiinngiiaaqalutik. Taamaammat pingaaruteqarpoq arnat angutillu, nunanik 

tamalaaneersuusinnaasut aammalu assigiinngiaanik ilisimasallit, misilittagallillu atorluarnissaat 

pingaaruteqarpoq. Pingaaruteqarporlu nunatsinneersuussanngikkunik aaliangersimasumut 

atorluarneqarnissaa uppernarsarluarsimasariaqartoq.  

Siumumiik aamma isumaqarpugut siulersuisut qanorluunnit partiilersornani 

toqqarneqartassasut, kisiannili qulaani eqqaariikkagut piginnaanerit 

pingaarnerutillugit sulisinnaanerat naliliinermi pingaarnerpaasassasut.  

Siumumiik tulluusimaarutingaarput nunaqqatigut, inuiaqatigut, nunap inui tatigillugit taamannak 

oqalliseqataasinnaangatta. Nunatta pissarititaa pingaarnerpaaq, tassaasoq inuk, nunamini 

isiginnaaginnartunngortinngisaannassavarput. Suliffeqarfiit ullumi eqqartukkavut tassaapput uagut 

suliffeqarfiutivut. Inuiaqatitta suliffeqarfiutaat. Nunatsinni ilinniarfippassuit, suliffeqarfiit, inuit 

sullippagut – taamaammat nunatta suliffeqarfiutai nunatta siunissaanut 

sinaakkusersueqataasuummata nunap inui  aalajangeeqataanissami salliutinneqasapput. 

Siumumiik taamatut oqaaseqarluta neriuppugut oqallittoqarluarumaartoq. 

Kuno Fencker, Siumut. 


